
10.11.2022                                                                             UKA2022/27  

            Paneeraq Olsen, Naleraq 

 

Utoqqaat pillugit isumalioqatigiissitamik utoqqarnut suliassaqarfimmi suliaqartunik 

peqataaffigineqartumik pilersitsinissamik Naalakkersuisut peqquneqarnissaannik 

Inatsisartut aalajangiiffigisassaattut siunnersuut. Naalakkersuisut utoqqaat pillugit isu-

malioqatigiissitap kaammattuutai tunngavigalugit utoqqaat pillugit inatsisissatut siun-

nersuummik UKA2024-mi saqqummiussissapput.  

(Inatsisartunut ilaasortaq, Mariane Paviasen, Inuit Ataqatigiit) 

 

Siunnersuuteqartumut Inatsisartunut Ilaasortamut Mariane Paviasen, Inuit Ataqatigiit Naleqqamin-

ngaannit qujavugut. 

 

Siunnersuut soqutiginarluinnartoq utoqqaallu pillugit oqallisigineqarnissaa pisariaqartoq qaqinne-

qarpoq.  

 

Utoqqartagut inuunerminni ilaquttaminnik ilaatigut ilungersunngaarlutik pilersuisimallutik massak-

kut utoqqalinerminni eqqissillutik toqqissillutillu ataqqinartumik inuuneqarnissaannut qulakkeerin-

nittussaavugut. Minnerunngitsumik inuiaqatigiinni sulinermikkut, aalisarnermikkut, piniarnermik-

kut, eqqumiitsuliornermikkut allatigulluunniit suliaqarnermikkut annertuumik sunniuteqarlutik na-

patitseqataanerannut qutsavissaraagut. Maani oqaluttarfikkut utoqqaat pillugit oqaaseqaqqaarninni 

utoqqarnut qujaniarnera ingerlatippara. 

 

Ulluinnarni utoqqaat atugaat pillugit inatsisartut inatsisiliaat nalunaarusiallu amerlaqisut aallaaviga-

lugit utoqqartagut ulluinnarni atugassaqartippagut. Inatsiserpassuit imaaliallaannaq paasiuminaas-

sinnaasut.  

 

• Utoqqalinersianut tunngasut, qaqugukkut utoqqalinersianik qanorlu annertugisunik pisarta-

gaqalersinnaava, kisimiikkaanni imaluunniit aappaqaaraanni/najugaqateqaraanni?  

• Qanoq innikkut siusinaartumik utoqqalinersiuteqalertoqarsinnaavaa? Qanoq annertutigisuni? 

• Nammineq illoqaraanni, illorisap iluarsaartuunneqarnissaannut suut periarfissaappat? 

• Attartukkamik ineqaraanni ineqarnermut suut tapiutaasinnaappat qanorlu atsigisumik 

tapiisoqassava? 

• Utoqqaat pisinnaanerusut inaannut qanoq innikkut nuuttoqarsinaava? Suut malittarisassaap-

pat?  

• Utoqqaat illuannut qanoq innikkut nuuttoqarsinaavaa, kikkut aalajangiisarpat? 

• Angerlarsimaffimmi ikiortit qanoq ikiuussinnaappat qanorlu akulikitsigisumik agger-

toqarsinnaava, unnuakkut aamma ikiuuttoqarsinnaavaa? 

• Napparsimasoqartillugu ikiuutit suuppat? 

• Angalaniaraanni ikiorsiissutinik periarfissaqarpa? 

• Pisortat ikiorsiissutaat utoqqarnut suuppat? 

• Innarluuteqaraanni utoqqalillunilu suut periarfissaappat? 

 

Ukua taakkartukkakka apeqquterpassuit ilaannaraat.  

 

Siunnersuuteqartup siunnersuutimini ilaatigut allataqarpoq kommunip peqqinnisaqarfiullu akisus-

saaffiisa ersernerlunneri, pingaartumik utoqqalinersialik perululluni peqqissaavimmut unitsinne-

qaraangat aammalu peqqisseqqikkaluarluni angerlarsimaffimminut angerlaqqissinnaajunnaaraangat 

qanoq pisoqarnissaanik kommunip peqqissaaviullu ersarissamik malitassaqanngippara kiap qanoq 

ilisukkut suna akisussaaffigineraa nalornissutigineqartarnera.  

 

Assersuutigalugu aamma utoqqaat angerlarsimaffiannut imaluunniit utoqqaat pisinnaanerusut ine-

qarfiinut kina nuussinnaanersoq Qeqqata Kommunia kisimi malittarisassaqartoq paasinarpoq. Ta-

manna atuarneqarsinnaavoq utoqqaat illersuisuata nittartagaani. Tassuumaannaalluunniit takutippaa 

nunatsinni kommunini qanoq utoqqarnut sullissineq assigiinngissinnaatigisoq.  

 

Siunnersuuteqartup siunnersuutaa pillugu Naalakkersuisut akissuteqaamminni utoqqarnik sullissi-

neq annertuumik unammilligassaqartoq. Taamaattumillu massakkut Naalakkersuisut utoqqarnut 

periussissiassaannik suliaqarneq aallartereerlugu Naalakkersuisup ilisimatitsissutigaa, taamatullu  

Naalakkersuisup saqqummiutissiissummini taakkartorai periusissap suut imarissanerai. Siunner-

suuteqartup kissaataattut aamma Naalakkersuisut periussissiap sananeqarnerani inuttaritinneqartus-

sat taakkartorneqartut ilaat, tassalu utoqqaat namminneq peqataatinneqassasut, utoqqaat peqatigiiffii 

aammalu utoqqaat illersuisuat aqqutigalugit iluarisimaarpara.  

 

Pineqartut suliamut ilaatinneqarpata aatsaat suliaq iluatsissinnaasoq misilittakkat takutittarpaat, tas-

sami pineqartut kisimik nalunngilaat sunarpiaq aaqqitassaanersoq. 

 

Taamaattumik Naalakkersuisut allannguutissatut siunnersuutaat, tassalu “Naalakkersuisut pi-

sussaaffilerneqarput utoqqarnut inatsisissamut siunnersuummik UPA2024-imi saqqummiusseq-

qullugit.” Naleqqaminngaanit taperserparput. 

 

 

 

 

 

 

 

 

 

 

 


